
 
 

VENDIM 

Data e miratimit: 20 janar 2012 

 

Lëndët nr. 28/10, Novica JOVANOVIQ; 70/10, Stale STEVANOVIQ; 73/10, Predrag 

STANOJKOVIQ; 76/10, Lubisha STAMENKOVIQ; 77/10, Arsenije PESHIQ 

 

kundër 

 

UNMIK-ut  

 

 

Paneli Këshillëdhënës për të Drejtat e Njeriut, më 20 janar 2012, me pjesëmarrjen e këtyre 

anëtarëve: 

 

 

Z. Marek NOWICKI, kryesues  

Z.Paul LEMMENS 

Znj. Christine CHINKIN 

 

Të ndihmuar nga 

Z. Andrey ANTONOV, zyrtar ekzekutiv 

 

Pasi mori parasysh ankesat e lartpërmendura, të parashtruara në pajtim me nenin 1.2 të 

Rregullores së UNMIK-ut nr. 2006/12, të datës 23 mars 2006, mbi themelimin e Panelit 

Këshillëdhënës për të Drejtat e Njeriut, 

 

Pas shqyrtimit të vëmendshëm, vendosi si në vijim: 

 

I. PROCEDURAT PARA PANELIT 

 

1. Ankesa e z. Novica Jovanoviq (lënda nr. 28/10),është paraqitur dhe është regjistruar më 

29mars 2010; ankesat e z. Stale Stevanoviq (lënda nr. 70/10), z. Lubisha Stamenkoviq (lënda 

nr. 76/10), dhe z. Arsenije Peshiq (lënda nr. 77/10),janë paraqitur më 27 mars 2010dhe janë 

regjistruar më15prill 2010; dhe ankesa e z. Predrag Stanojkoviq (lënda nr. 73/10) është 

paraqitur më 29 mars 2010 dhe është regjistruar më 15 prill 2010.  

II. FAKTET 

 

2. Të gjithë ankuesit janë qytetarë të Kosovës, përveç z. Stevanoviq, i cili është ish-banor i 

Kosovës që tani jeton në Serbi.Të gjithë ankuesit deklarojnë se ishin të punësuar në 

ndërmarrjen shoqërore “Fabrika e Tubave” në Ferizaj, deri në qershor të vitit 1999,kur u 

detyruan të largohen për shkak të armiqësive në Kosovë. 

 

3. Pasi mësuan që “Fabrika e Tubave” u privatizua më 2007, ankuesit i dorëzuan ankesë 

Agjencisë Kosovare të Mirëbesimit (AKM), dhe trashëgimtares së saj, Agjencisë Kosovare të 

Privatizimit, për t’u përfshirë në listën e punëtorëve që konsiderohen se kanë të drejtë të 

marrin 20% nga të ardhurat e privatizimit. Më 15 dhjetor 2011, AKP-ja publikoi listën 

përfundimtare të punëtorëve me të drejtën që të marrin një pjesë nga 20% e të ardhurave të 

privatizimit, por asnjë nga ankuesit nuk ishin të përfshirë në listë. 

 

4. Vendimi i AKP-së lidhur me punëtorët e përfshirë në listën përfundimtare mund të 

ankimohet në Dhomën e Posaçme të Gjykatës Supreme të Kosovës për çështjet që lidhen me 

Agjencinë Kosovare të Mirëbesimit (Dhoma e Posaçme). Afati i fundit për t’i dorëzuar 

ankesat nuk ka kaluar dhe procedurat para Dhomës së Posaçme në lidhje me këtë ndërmarrje 

janë ende në zhvillim. 

 

 

III. ANKESAT 

 

5. Ankuesit ankohen për faktin që ata nuk kanë qenë të përfshirë në listën përfundimtare të 

punëtorëve me të drejtën që të marrin një pjesë nga të ardhurat e privatizimit të ndërmarrjeve 

për të cilat ata kanë punuar. 

 

 

IV. BASHKIMI I ANKESAVE 

 

6. Paneli vendosi, në pajtim me rregullën 20 të Rregullores së punës, t’i bashkojë të pesë 

ankesat. 

 

IV. LIGJI 

 

7. Para se ta shqyrtojë bazueshmërinë e ankesës, Paneli duhet së pari të vendosë nëse do ta 

pranojë ankesën, duke pasur parasysh kriteret e pranueshmërisë të përcaktuara në nenet 1, 2 

dhe 3 të Rregullores së UNMIK-ut nr. 2006/12. 

 

8. Sipas nenit 1.2 të Rregullores, Paneli ka juridiksion mbi ankesat që kanë të bëjnë me shkeljet 

e pretenduara të të drejtave të njeriut nga UNMIK-u. 

 

9. Paneli thekson që lista e punëtorëve që konsiderohet se kanë të drejtë të marrin një pjesë nga 

të ardhurat e privatizimit u miratua nga AKP-ja, një institucion i themeluar nga autoritetet e 

Kosovës. AKP-ja mori përsipër funksionet që më parë i ushtronte AKM-ja(shih raportin e 

Sekretarit të Përgjithshëm mbi Misionin e Administratës së Përkohshme të Kombeve të 

Bashkuara në Kosovë, 24 nëntor 2008, S/2008/692, § 20). 

 

10. Prandaj, vendimi relevant lidhur me këtë çështje është marrë nga AKP-ja,një institucion i 

themeluar nga autoritetet e Kosovës.  

 

11. Për më tepër, procesi i përpilimit të listës së punëtorëve që konsiderohet se kanë të drejtë që 

të marrin një pjesë nga të ardhurat e privatizimit të “Fabrikës së Tubave” ende nuk ka 

përfunduar, pasi që proceduratende janë duke vazhduar në Dhomën e Posaçme. Për sa i 

përket kësaj, duhet theksuar që më 9 dhjetor 2008, përgjegjësia e UNMIK-ut në lidhje me 

policinë dhe drejtësinë në Kosovë përfundoi me Misionin e Bashkimit Evropian për Sundim 

të Ligjit në Kosovë (EULEX), i cili mori kontrollin e plotë operacional në fushën e sundimit 

të ligjit, pasi që kryetari i Këshillit të Sigurimit të Kombeve të Bashkuara, më 26 nëntor 2008 

(S/PRST/2008/44), nxori Deklaratën që mirëpriste angazhimin e vazhdueshëm të Bashkimit 

Evropian në Kosovë.  

 

12. Nga kjo rrjedh që, çfarëdo vendimi që të marrë Dhoma e Posaçmenë lidhje me këtë ankesë 

ndaj vendimit të AKP-së, UNMIK-u nuk ushtron më autoritet mbi gjyqësinë e Kosovës dhe 

nuk ka përgjegjësi për ndonjë shkelje të pretenduar të të drejtave të njeriut (shih Paneli 

Këshillëdhënës për të Drejtat e Njeriut, Islami, nr. 13/10, vendimi i 16 shtatorit 2011, § 20). 

 

13. Prandaj, ankesat janë jashtë juridiksionit ratione personae të Panelit.  

 

 

PËR KËTO ARSYE, 

 

Paneli, unanimisht, 

 

 

I SHPALL ANKESAT TË PAPRANUESHME. 

 

 

 

 

 

 

 

Andrey ANTONOV       Marek NOWICKI 

Zyrtar ekzekutiv       Kryesues  


